
528 hitz

Euskara non, Aleman han 

Euskaltzain berriak ia berrogei urtez euskararen alde egindako lana azpimarratu dute bera ezagutzen duten guztiek; eta Euskaltzaindiarentzat, ekarpen baliotsua izango dela. 

Alberto Baranndiaran 

Etxaleku 

Berde zegoen atzo Sagrario Alemanen sorlekua. Berak beti ezagutu bezala, belardiak eta soroak. Herri bazterrak ere, agurtzeko prest. Gazteak auto saldoa gobernatzen, helduak otamena prestatzen, ezagunak egun batzuk lehenago dena txukuntzen, senideak beroa emateko prest. Euskal kulturaren ordezkari ugari Etxalekun. Arturo Campion eta IKAko lagunak noski, baina baita helduen alfabetatzearekin zerikusirik ez duten arloko norbanakoak ere. Jabier Muguruza kantaria, Inaki Irazabalbeitia Elhuyarreko kidea, Pello Zubiria Argia-koa, Iñigo Aranbarri, Inma Errea, Aurelia Arkotxa eta Aingeru Epaltza idazleak, Patxi Telletxea Iruñeko Hizkuntza Eskolako zuzendaria, Kike Amonarriz, Juan Carlos Etxegoien Xamar, Koldo Artola ikerlaria, Pruden Gartzia Euskaltzaindiko artxibozaina, Paula Kasares NUPeko irakaslea, Fernando Rey itzultzailea... 

Batzuek azpimarratu nahi izan zuten Sagrario Alemanen garrantzia. Nekane Otamendi IKAko irakasleak haren erreferentzialtasunaz hitz egin zuen. «Euskaldun zaharra izanik, bere sena izan du, baina izugarri landu du hizkuntza, komunikazio tresna gisa. Eta Euskal Herrian, euskararen inguruko mugimendu guztietan hor egon da, eta oraindik aukera handiak ditu horretan segitzeko». 

Patxi Zabaleta euskaltzainak ere 40 urteko harremanak oraindik segitzen eta segiko duela azaldu zuen. «1969an hasi ginen lanean elkarrekin, Arturo Campion sortzen, garai hartan peñetan-eta zeuden gau eskolak koordinatzen eta bilduz. Zortzi-hamar urte elkarrekin aritu ginen lanean, baina hortik aurrera hartu eman handiak izan ditugu euskalgintzaren inguruko hainbat proiektutan, esaterako materiala prestatzen». 

Alemanek jardun horretan segitzen du. Zabaletak, inoiz bueltako litzatekeela dio. «Elkarrekin topo egiten dugunean, aipatu izan diot egunen batean mundu horretara itzuli beharko dudala. Nahiz eta garai onenak ez dituen bizi, garai txarrak direlako euskalduntze alfabetatzerako, zeregin garrantzitsua da, eta Nafarroa bezalako tokietan oso beharrezkoa. Ikuspegi ausartagoak beharko lituzke hemendik aurrera. Eta Euskaltzaindian sartzeak esan nahi du garrantzia handia ematen zaiola zeregin horri». 

Gisa berean hitz egin zuen Andres Iñigo Euskaltzaindiko Nafarroako ordezkariak. Sagrario Aleman ez dela irakaskuntzara bakarrik mugatu. Sekulako kemena izan duela behetik sortutako ekimenetan lan egiteko. «Euskara non, Sagrario han egon da, beti». «Miretsi dut alde horretatik, aukera aunitz izan duelako Nafarroan bere burua hobeto kokatzeko, eta berak hor jarraitu nahiago izan du». 

Euskaltzaindian, militantzia hori, ongi etorria izango dela esan zuen Iñigok. «Euskararekiko lotura horrek freskotasuna ematen dio Euskaltzaindiari, eta alde horretatik oso prestatua eta oso egokia ikusten dut». 

AKADEMIARENTZAT EKARPEN BALIOTSUA. Patxi Salaberri euskaltzainak ere, Sagrario Alemanen hitzaldiari eman zion erantzunaren bidez, hizkuntzaren akademiarentzat ekarpen baliotsua izan litekeela azpimarratu zuen, orain arteko nafar euskaltzainak Iruñerritik aski urrunekoak izanik denak. 

«Iruditzen zait Sagrario Alemanen ekarpena, hiztegi batua apailatzean etxean ikasitako hitzak sartzea alegia, biziki garrantzizkoa dela euskararendako eta Nafarroarendako, irudi baitu Imotz alderdi hau, hein batez bederen, Iruñerriarekin edo Iruñerriaren iparraldeko zendea eta ibarrekin zegoela loturik hiztegiaren aldetik. Beraz» jarraitu zuen, «Imozko hitzei sarbidea ematea, erdararen bulkadaren aitzinean lekuak hustu behar izan zituen hizkerari sarbidea ematea da, neurri batean». 

Ekitaldia Imozko eta Etxalekuko udal agintarien protokolozko hitzekin eta hainbat sari ematearekin amaitu zuten. Euskaltzain berriak Mikel Okiñena herriko eskultorearen artelan bat jaso zuen, eta zazpi begiko makila, herriko basoan jasoa. Saski bat, lorez beteta eta Joseba Sarrionandiaren poema baten irakurraldia. Eta, gehien hunkitu zuena, aita zuen Pedro Alemanen omenezko koadro bat, meta baten irudiarekin. Une horretan, emozioak gain egin zion emakumeari. 

